

პროექტი
საქართველოსკანონი
საქართველოს ადმინისტრაციული საპროცესო კოდექსში ცვლილების შეტანის შესახებ

მუხლი 1. საქართველოს ადმინისტრაციულ საპროცესო კოდექსს (საქართველოს საკანონმდებლო მაცნე, №39(46), 1999 წელი, მუხ. 190) დაემატოს შემდეგი შინაარსის VII15თავი:
[bookmark: _GoBack]„თავი VII15. ადმინისტრაციული სამართალწარმოება საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შესვლის  თაობაზე  
მუხლი 2161. მოსამართლის ბრძანება საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შესვლის თაობაზე
„პოლიციის შესახებ” საქართველოს კანონის 231 მუხლის მე-5 პუნქტით განსაზღვრულ შემთხვევაში, რაიონული (საქალაქო) სასამართლოს მოსამართლე ან მაგისტრატი მოსამართლე საქართველოს შინაგან საქმეთა სამინისტროს უფლებამოსილი ორგანოს შუამდგომლობის საფუძველზე გამოსცემს ბრძანებას საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შესვლის თაობაზე.
მუხლი 2162. საქართველოს შინაგან საქმეთა სამინისტროს უფლებამოსილი ორგანოს შუამდგომლობა  
1. საქართველოს შინაგან საქმეთა სამინისტროს უფლებამოსილი ორგანოს შუამდგომლობა მოსამართლეს წარედგინება უცხოელის საიმიგრაციო შემოწმების მიზნით საცხოვრებელ ბინაში ან/და სხვა მფლობელობაში შესვლამდე.
2. საქართველოს შინაგან საქმეთა სამინისტროს უფლებამოსილი ორგანოს შუამდგომლობა  საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შესვლის თაობაზე უნდა შეიცავდეს დასაბუთებას, რომ არსებობს საკმარისი საფუძველი ვარაუდისთვის, რომ პირი ქვეყანაში იმყოფება შესაბამისი სამართლებრივი საფუძვლის გარეშე ან არღვევს „უცხოელთა და მოქალაქეობის არმქონე პირთა სამართლებრივი მდგომარეობის შესახებ” საქართველოს კანონის ან/და შესაბამისი კანონმდებლობით გათვალისწინებულ სხვა მოთხოვნებს. შუამდგომლობაში მიეთითება იმ საცხოვრებელი ადგილის ან/და სხვა მფლობელობის  ზუსტი მისამართი, სადაც უნდა განხორციელდეს  საიმიგრაციო შემოწმება, ასევე აღნიშნული მფლობელობის მესაკუთრის ან/და მფლობელის ვინაობა.
მუხლი 2163. ადმინისტრაციული სამართალწარმოება საიმიგრაციო შემოწმების მიზნით  უცხოელის საცხოვრებელი ბინაში ან/და სხვა მფლობელობაში შესვლის თაობაზე 
1. მოსამართლე გადაწყვეტილებას საქართველოს შინაგან საქმეთა სამინისტროს უფლებამოსილი ორგანოს შუამდგომლობის საფუძველზე იღებს შუამდგომლობის წარდგენიდან 48 საათის განმავლობაში ზეპირი მოსმენის გარეშე.

2. თუ მოსამართლე დაასკვნის, რომ აუცილებელია შუამდგომლობაში მითითებული გარემოებების გამოკვლევა, მოსამართლეს უფლება აქვს გამოიძახოს და დაკითხოს პირი, რომლის ჩვენებაც (ცნობები) ასაბუთებს შუამდგომლობას, მისცეს წინადადება წარმოადგინონ შუამდგომლობის დასაბუთებულობის შემოწმებისათვის საჭირო დოკუმენტები და ნივთიერი მტკიცებულებანი.
3. სასამართლო სხდომაზე დგება ოქმი. შუამდგომლობის დაკმაყოფილების შემთხვევაში მოსამართლე გასცემს დასაბუთებულ ბრძანებას საიმიგრაციო შემოწმების მიზნით საცხოვრებელ  ბინაში ან/და სხვა მფლობელობაში შესვლის თაობაზე.
4. საიმიგრაციო შემოწმების მიზნით უცხოელის საცხოვრებელ  ბინაში ან/და სხვა მფლობელობაში შესვლის თაობაზე  მოსამართლის ბრძანებაში აღინიშნება:
ა) ბრძანების შედგენის თარიღი და ადგილი;
ბ) მოსამართლის გვარი;
გ) საქართველოს შინაგან საქმეთა სამინისტროს უფლებამოსილი ორგანო, რომელმაც შუამდგომლობით მიმართა მოსამართლეს;
დ) საცხოვრებელი ადგილის ან/და სხვა მფლობელობის  მესაკუთრის/მფლობელის ვინაობა;
ე) განკარგულება უცხოელის საიმიგრაციო შემოწმების მიზნით  საცხოვრებელ  ბინაში ან/და სხვა მფლობელობაში  შესვლის თაობაზე;
ვ) მოსამართლის ბრძანების მოქმედების ვადა, რომელიც შეადგენს 72 საათს მისი ძალაში შესვლიდან, ასევე, აღნიშნული ბრძანების ძალაში შესვლის წესი;
ზ) თანამდებობის პირი ან ორგანო, რომელმაც უნდა  შეასრულოს ბრძანება;
თ) მოსამართლის ხელმოწერა და სასამართლოს ბეჭედი.
5. თუ სასამართლო არ ეთანხმება საიმიგრაციო შემოწმების მიზნით უცხოელის საცხოვრებელი ბინასა ან/და სხვა მფლობელობაში შესვლის თაობაზე მოთხოვნას, ბრძანებაში აღინიშნება:
ა) ბრძანების შედგენის თარიღი და ადგილი;
ბ) მოსამართლის გვარი;
გ) საქართველოს შინაგან საქმეთა სამინისტროს უფლებამოსილი ორგანო, რომელმაც შუამდგომლობით მიმართა მოსამართლეს;
დ) განკარგულება საიმიგრაციო შემოწმების მიზნით  უცხოელის საცხოვრებელ ბინასა ან/და სხვა მფლობელობაში შესვლაზე უარის თქმის თაობაზე შესაბამისი დასაბუთებით;
ე) მოსამართლის ხელმოწერა და ბეჭედი.
6. მოსამართლის ბრძანება დგება სამ ეგზემპლარად, რომელთაგან ერთი ეგზავნება შუამდგომლობის წარმდგენ საქართველოს შინაგან საქმეთა სამინისტროს უფლებამოსილ ორგანოს, მეორე – საცხოვრებელი ადგილის მესაკუთრეს/მფლობელს, ხოლო მესამე რჩება სასამართლოში.
7. შუამდგომლობის წარმდგენი უფლებამოსილია სასამართლოში შუამდგომლობის წარდგენიდან 24 საათში ან შუამდგომლობის სასამართლო სხდომაზე განხილვისას მოსამართლის სათათბირო ოთახში გასვლამდე გამოითხოვოს იგი. იმავე საფუძვლით შუამდგომლობის განმეორებით წარდგენა სასამართლოში არ დაიშვება.
8. მოსამართლის ბრძანება ძალაში შედის მისი შუამდგომლობის შემტანი ორგანოსთვის გადაცემისთანავე  და მისი გასაჩივრება არ აჩერებს ბრძანების მოქმედებას. ამასთან, ბრძანება ძალაშია მისი ძალაში შესვლიდან 72 საათის განმავლობაში და აღნიშნული ვადის გასვლის შემდეგ შუამდგომლობის შემტან ორგანოს აღარ გააჩნია უფლებამოსილება საიმიგრაციო შემოწმების მიზნით შევიდეს უცხოელის საცხოვრებელი ბინაში ან/და სხვა მფლობელობაში.
9. მოსამართლის ბრძანება ამ მუხლით დადგენილი წესით 48 საათის განმავლობაში შეიძლება გასაჩივრდეს სააპელაციო ინსტანციის სასამართლოში.
10. საჩივარი მოსამართლის დასაბუთებული ბრძანების გაუქმების თაობაზე შეიტანება ბრძანების გამომცემ სასამართლოში მხარისათვის ბრძანების ასლის გადაცემიდან 48 საათის განმავლობაში. მოსამართლე საჩივარს საქმის მასალებთან ერთად დაუყოვნებლივ უგზავნის სააპელაციო ინსტანციის სასამართლოს. საჩივრისა და თანდართული მასალების ასლები ეგზავნება მეორე მხარეს.
11. საჩივარი სააპელაციო ინსტანციის სასამართლოში განიხილება საჩივრის შეტანიდან 48 საათში, პირველ ინსტანციაში სასამართლო განხილვისათვის დადგენილი წესით.
12. სააპელაციო ინსტანციის სასამართლო გასაჩივრებულ ბრძანებას აუქმებს ბრძანებით.
13. სააპელაციო ინსტანციის სასამართლოს ბრძანება საბოლოოა და გასაჩივრებას არ ექვემდებარება.“.

მუხლი 2.
ეს კანონი ამოქმედდეს გამოქვეყნებიდან მე-15 დღეს.



საქართველოს  პრეზიდენტი		                             გიორგი   მარგველაშვილი









განმარტებითი ბარათი
`საქართველოს ადმინისტრაციული საპროცესო კოდექსში ცვლილების შეტანის შესახებ” საქართველოს კანონის პროექტზე

ა) ზოგადი ინფორმაცია კანონპროექტის შესახებ
ა.ა) კანონპროექტის მიღების მიზეზი
კანონპროექტის მიღება განპირობებულია „პოლიციის შესახებ“ საქართველოს კანონში ცვლილების შეტანის თაობაზე“ საქართველოს კანონის პროექტის მომზადებით, რომლის მიხედვითაც პოლიცია უფლებამოსილი ხდება განახორციელოს უცხოელის საცხოვრებელ ბინაში ან/და სხვა მფლობელობაში შესვლა საიმიგრაციო შემოწმების მიზნით. 
ა.ბ) კანონპროექტის მიზანი
წარმოდგენილი პროექტის მიზანია „პოლიციის შესახებ“ საქართველოს კანონიდან გამომდინარე, პოლიციის მიერ საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შესვლისთვის მოსამართლის ბრძანების მოპოვების პროცედურის განსაზღვრა.
ა.გ) კანონპროექტის ძირითადი არსი
პროექტის შესაბამისად, საქართველოს ადმინისტარციულ საპროცესო კოდექსს ემატება თავი VII15  რომელიც დაარეგულირებს საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შუამდგომლობის განხილვის პროცედურებს.
შინაგან საქმეთა სამინისტროს უფლებამოსილი ორგანოს შუამდგომლობა საიმიგრაციო შემოწმების მიზნით უცხოელის საცხოვრებელ ბინაში ან/და სხვა მფლობელობაში შესვლის თაობაზე უნდა შეიცავდეს დასაბუთებას, რომ არსებობს საკმარისი საფუძველი ვარაუდისთვის, რომ პირი ქვეყანაში იმყოფება შესაბამისი სამართლებრივი საფუძვლის გარეშე ან არღვევს „უცხოელთა და მოქალაქეობის არმქონე პირთა სამართლებრივი მდგომარეობის შესახებ” საქართველოს კანონის ან/და შესაბამისი კანონმდებლობით გათვალისწინებულ სხვა მოთხოვნებს.
მოსამართლე გადაწყვეტილებას საქართველოს შინაგან საქმეთა სამინისტროს უფლებამოსილი ორგანოს შუამდგომლობის საფუძველზე იღებს შუამდგომლობის წარდგენიდან 48 საათის განმავლობაში ზეპირი მოსმენის გარეშე.
ბ) კანონპროექტის ფინანსური დასაბუთება
ბ.ა) კანონპროექტის მიღებასთან დაკავშირებული აუცილებელი ხარჯების დაფინანსების წყარო
კანონპროექტის მიღება არ გამოიწვევს აუცილებელი ხარჯების გამოყოფას.
 ბ.ბ) კანონპროექტის გავლენა ბიუჯეტის საშემოსავლო ნაწილზე 
კანონის მიღება არ გამოიწვევს სახელმწიფო ბიუჯეტის საშემოსავლო ნაწილზე გავლენას.
ბ.გ) კანონპროეტის გავლენა ბიუჯეტის ხარჯვით ნაწილზე
 კანონპროექტის მიღება არ გამოიწვევს  შესაბამის ცვლილებას  ბიუჯეტის ხარჯვით ნაწილზე.
 ბ.დ) სახელმწიფოს ახალი ფინანსური ვალდებულებები
კანონპროექტის მიღება არ ითვალისწინებს სახელმწიფოს მიერ ახალი ფინანსური ვალდებულებების აღებას.
ბ.ე) კანონპროექტის მოსალოდნელი ფინანსური შედეგები იმ პირთათვის, რომლის მიმართაც ვრცელდება კანონპროექტის მოქმედება
პროექტის მიღება არ არის დაკავშირებულია იმ პირთა ფინანსურ ვალდებულებებზე, რომელთა მიმართაც ვრცელდება კანონპროექტის მოქმედება. 
ბ.ვ)  კანონპროექტით დადგენილი გადასახადის, მოსაკრებლის ან სხვა სახის გადასახდელის ოდენობა და ოდენობის განსაზღვრის პრინციპი
კანონპროექტი არ ითვალისწინებს რაიმე სახის გადასახადის ან/და მოსაკრებლის დაწესებას.  
გ) კანონპროექტის მიმართება საერთაშორისო სამართლებრივ სტანდარტებთან:
გ.ა) კანონპროექტის მიმართება ევროკავშირის დირექტივებთან:
         კანონპროექტი არ ეწინააღმდეგება ევროკავშირის დირექტივებს.
გ.ბ) კანონპროექტის მიმართება საერთაშორისო ორგანიზაციებში საქართველოსო წევრობასთან დაკავშირებულ ვალდებულებებთან:
        კანონპროექტი არ ეწინააღმდეგება  საერთაშორისო ორგანიზაციებში საქართველოს წევრობასთან დაკავშირებულ ვალდებულებებს.
გ.გ) კანონპროექტის მიმართება საქართველოს ორმხრივ და მრავალმხრივ ხელშეკრულებებთან:
        კანონპროექტი არ ეწინააღმდეგება საქართველოს ორმხრივ და მრავალმხრივ ხელშეკრულებებს.
 დ) კანონპროექტის მომზადების პროცესში მიღებული კონსულტაციები.
 დ.ა) სახელმწიფო, არასახელმწიფო ან/და საერთაშორისო ორგანიზაცია/დაწესებულება, ექსპერტები, რომლებმაც მონაწილეობა მიიღეს კანონპროექტის შემუშავებაში, ასეთის არსებობის შემთხვევაში:
არ არის.
დ.ბ) კანონპპროეტის შემუშავებაში მონაწილე ორგანიზაციის (დაწესებულების) ან/და ექსპერტის შეფასება კანონპროექტის მიმართ, ასეთის არსებობის შემთხვევაში:
 არ არის.
 ე) კანონპროექტის ავტორი:
საქართველოს შინაგან საქმეთა სამინისტრო
 ვ) კანონპროექტის ინიციატორი:
 საქართველოს მთავრობა
   
